
Maijlis Kebangsaan Pertubuhan Wanita Malaysia (NCWO) yang mewakili gabungan 77 NGO
peringkat nasional dan 170 NGO peringkat negeri, amat kesal dan mengutuk tindakan seorang
lelaki Kelantan berusia 41 tahun yang telah mengahwini kanak-kanak perempuan berumur 11
tahun.

Perkahwinan kanak-kanak jelas mendatangkan keburukan dan telah dibuktikan dalam
pelbagai kajian di peringkat nasional dan antarabangsa. Kajian-kajian berkaitan persepsi
rakyat Malaysia dan analisis impak mendapati perkahwinan kanak-kanak telah menghapuskan
peluang mangsa untuk melalui proses pemerkasaan insan terutamanya dari aspek pendidikan,
kesejahteraan hidup, memudaratkan kesihatan terutamanya komplikasi melahirkan anak
serta berisiko tinggi menjadi mangsa keganasan rumah tangga.

Kajian oleh organisasi antarabangsa seperti Bank Dunia menjangkakan perkahwinan kanak-
kanak hanya membawa kerugian mencecah trilion ringgit menjelang tahun 2030 kerana ianya
hanya mendatangkan kemunduran sosial, membantutkan perkembangan modal insan,
meningkatkan kos perubatan dan keselamatan di negara-negara membangun.

Semua pihak yang terdiri dari agensi kerajaan, masyarakat sivil, penyelidik dan organisasi
antarabangsa termasuk Muzakarah Jawatankuasa Fatwa Majlis Kebangsaan Bagi Hal Ehwal
Ugama Islam Malaysia Kali ke-106 pada tahun 2014 telah menyimpulkan bahawa amalan
perkahwinan kanak-kanak tidak wajar dan mendatangkan kemudaratan kepada kanak-kanak.
Tindakan menyekat perkahwinan bawah umur telah pun dilaksanakan di negara-negara
majoriti muslim seperti Algeria, Morocco dan Turkey.

Perkahwinan kanak-kanak di Negara ini telah mencacatkan imej Malaysia di peringkat
antarabangsa seperti yang terkandung dalam dokumen kesimpulan perlaksanaan Konvensyen
Wanita (CEDAW) Malaysia yang mengkritik kegagalan Kerajaan Malaysia menangani masalah
perkahwinan kanak-kanak walaupun telah berjaya memperkenalkan Akta Jenayah Seksual
Kanak-kanak. lanya juga bercanggah dengan Konvensyen Anatarabangsa Kanak-kanak (CRC)
yang telah ditandatangani oleh kerajaan.



Perkahwinan kanak-kanak yang masih berlaku jelas menunjukkan penyalahgunaan tafsiran
agama serta kelemahan undang-undang dan penguatkuasaannya yang membolehkan laki-laki
dewasa mengambil kesempatan ke atas kanak-kanak terutama dari keluarga berpendapatan
rendah. Justeru NCWO menggesa Kerajaan mengambil tindakan tegas terhadap perkara
berikut:

1. Mendakwa lelaki tersebut sebagai pelaku jenayah dibawah kanun jenayah yang
menyatakan individu yang berumur 18 tahun keatas akan dihukum sebagai perogol
sekiranya melakukan hubungan seks dengan kanak-kanak dibawah umur 18 tahun.

2. Meminda perundangan lain yang berkaitan termasuk Akta Jenayah Seksual Terhadap
Kanak-Kanak untuk tidak membenarkan individu berkahwin di bawah umur 18 tahun.

3. Membawa perkara perkahwinan kanak-kanak ke Majlis Raja-Raja bagi memohon
diselaraskan undang-undang Mahkamah Syariah dan jabatan agama di setiap negeri
supaya memberhentikan kebenaran perkahwinan kanak-kanak.

NCWO vyakin Kerajaan mempunyai azam yang kuat untuk menghapuskan perbuatan
perkahwinan kanak-kanak di negara ini. NCWO bersedia memberi kerjasama dan sokongan
terhadap tindakan meminda undang-undang, memperkasakan penguatkuasaan undangan-
undang, menyedia perkhidmatan sokongan tertentu dan mengadakan program kesedaran
bagi membenteras kes perkahwinan kanak-kanak demi menjamin keselamatan dan masa
depan kanak-kanak Malaysia.

